






ᑎᑎᕋᖅᑐᖅ 

ᕋᐃᑦᓱᓪ ᕈᑉᑭ
ᑎᑎᖅᑐᒐᖅᑐᖅ 

ᐋᓕᓴᓐ ᕼᐃᓐᑦᔅPublished by Arvaaq Books | www.arvaaqbooks.com

Arvaaq Books is an imprint of Inhabit Education | www.inhabiteducation.com

Inhabit Education  
(Iqaluit), P.O. Box 2129, Iqaluit, Nunavut, X0A 1H0
(Toronto), 191 Eglinton Avenue East, Suite 301, Toronto, Ontario, M4P 1K1

Design and layout copyright © 2019 Inhabit Education
Text copyright © Inhabit Education
Illustrations by Ali Hinch © Inhabit Education

Inuktitut Working Group
Monica Ittusardjuat
Andrea Flaherty
Nancy Goupil 
Jeela Palluq-Cloutier

All rights reserved. The use of any part of this publication reproduced, transmitted in any form or by any means,  
electronic, mechanical, photocopying, recording, or otherwise, or stored in a retrievable system, without written  
consent of the publisher, is an infringement of copyright law.

Printed in Canada.

ISBN: 978-0-2287-0362-4

 
ᑖᒃᑯᐊ ᐃᑲᔪᕈᑎᒃᓴᐃᑦ ᓴᖅᑭᑕᐅᓯᒪᔪᑦ ᐃᓚᒋᔭᐅᓪᓗᑎᒃ  
ᕿᑭᖅᑕᓂᒃᑯᑦ ᐃᑲᔫᓯᐊᒃᓴᓄᑦ ᑮᓇᐅᔭᖏᓐᓂᑦ ᐱᓕᕆᐊᓄᑦ. 



ᐅᑭᐅᒃᑯᑦ ᐅᓪᓛᒃᑯᑦ, ᑐᒃᑐ ᐃᖅᑯᒻᒪᖅᓵᓕᕗᖅ. 
ᑐᒃᑑᖃᑎᓂ ᕿᒪᒃᖢᓂᒋᑦ ᐱᓱᓯᕗᖅ. ᒪᒪᕆᒻᒪᕆᒃᑕᖓ 
ᐅᓪᓛᒃᑯᑦ ᓯᓚᐅᑉ ᑎᐱᖓ ᐊᒻᒪᓗ ᐃᓯᒃᑲᒥᓄᑦ 
ᐃᒃᐱᒋᓪᓗᒍ ᐊᐳᑎᐅᑉ ᕿᑭᕐᕋᕐᓂᖓ.

ᑐᒃᑐ ᐊᑯᓂᐊᓗᒃ ᐱᓱᒃᐳᖅ. 

ᖁᙱᐊᖅᐸᐃᑦ ᖁᐸᓄᐊᑦ ᖁᓕᒥᒎᖅᑐᑦ. ᑕᑯᕗᖅ 
ᐊᕕᙵᕐᓂᒃ ᐊᐳᒻᒥ ᑎᓯᓕᐅᖅᑐᓂᒃ.

ᑐᒃᑐ ᐅᑎᑐᐃᓐᓇᕆᐊᖃᓕᕋᓗᐊᖅᐳᖅ ᑐᒃᑑᖃᑎᒥᓄᑦ, ᑭᓯᐊᓂᓗ 
ᐳᐃᒍᖅᐳᖅ ᓇᓃᒻᒪᖔᑕ!

ᑐᒃᑐ ᐊᕙᒻᒧᑦ ᑕᑯᓇᓱᒃᐳᖅ. ᐃᓱᒪᕗᖅ, “ᓇᓃᑦᑐᒃᑭᐊᕐᖏᒃᑯᐊ?”

“ᐃᓄᖃᖅᐹ?” ᓂᐱᖅᑯᖅᑐᓪᓗᓂ ᓂᓪᓕᖅᐳᖅ. ᑭᐅᔪᖃᙱᓚᖅ.

“ᑕᒫᓃᑦᑐᖃᖅᐹ?” ᑐᖅᖢᓚᕗᖅ. ᑭᐅᔪᖃᙱᓚᖅ.

ᑐᒃᑐ ᐊᓯᐅᕗᖅ ᑭᓯᕐᒥᐅᖅᖢᓂᓗ. ᑭᓯᕐᒥᐅᓚᐅᖅᓯᒪᙱᑦᑎᐊᖅᑐᖅ 
ᒫᓐᓇᒧᑦ. ᖃᓄᐃᓐᓂᐊᓕᖅᐸᓕ?

ᑐᒃᑐ ᐊᑯᓂᐊᓗᒃ ᐱᓱᒃᐳᖅ. ᑕᑯᕗᖅ ᐊᐳᒻᒥ ᖃᑯᖅᑐᒥᒃ 
ᕿᒡᒋᖅᑕᖅᑐᒥᒃ.

“ᐊᐃᖓᐃ?” ᑐᒃᑐ ᓂᐱᖅᑯᖅᑐᓪᓗᓂ ᓂᓪᓕᖅᐳᖅ.

ᐅᑲᓕᖅ ᓄᐃᕗᖅ ᐅᔭᕋᐅᑉ ᐅᖓᑖᓂᑦ. “ᐊᐃᖓᐃ, ᐃᕝᕕᖔᖅ!”

ᑐᒃᑐ ᐃᕝᕗᓕᖅᐳᖅ. “ᐊᑎᕋ ᑐᒃᑐ. ᐊᓯᐅᒐᒪ. ᑐᒃᑑᖃᑎᒃᑲ 
ᑕᑯᓚᐅᖅᐱᒋᑦ?”

“ᐅᑲᓕᐅᔪᖓ,” ᑭᐅᕗᖅ. “ᑐᒃᑑᖃᑎᑎᑦ ᑕᑯᓚᐅᙱᑕᒃᑲ. 
ᑭᓯᐊᓂ ᕿᓂᖃᑎᒋᓂᐊᖅᐸᒋᑦ!”

ᐅᑲᓕᖅ ᑎᒃᑯᐊᖅᐳᖅ ᑐᒃᑑᑉ ᑐᒥᖏᓐᓄᑦ.

“ᑕᑯᒋᑦ, ᑐᒃᑐ!” ᐅᑲᓕᖅ ᐅᖃᖅᐳᖅ. “ᐊᔾᔨᐅᙱᑦᑐᑯᓗᖕᓂᒃ 
ᐊᐳᒻᒥ ᑐᒥᖃᖅᑐᑎᑦ! ᕿᓂᓚᐅᕐᓗᒃ ᑐᒃᑐᑦ ᑐᒥᖏᓐᓂᒃ 
ᓇᓂᓯᒃᑲᓐᓂᕈᓐᓇᕐᒪᖔᓐᓄᒃ. ᑐᒃᑑᖃᑎᖕᓄᐊᑐᐃᓐᓇᕆᐊᖃᖅᑐᒍᒃ!” 

ᐅᑲᓕᐅᑉ ᑐᒃᑐ ᐃᓕᓐᓂᐊᖅᑎᑉᐸᐅᒃ ᖃᓄᖅ ᑐᒥᓯᐅᕈᓐᓇᕐᒪᖔᑦ. 

“ᑕᑯᖅᑰᖅᐳᖓ!” ᑐᒃᑐ ᐅᐱᖦᖢᓂ ᐅᖃᖅᐳᖅ. ᑎᒃᑯᐊᖅᐳᖅ 
ᑐᒥᕕᓂᕐᓂᒃ.

ᐅᑲᓕᐅᑉ ᕿᒥᕐᕈᓚᐅᖅᖢᓂᒋᑦ ᑐᒥᑦ ᐅᖃᖅᐳᖅ, “ᑐᒃᑐᑦ 
ᑐᒥᒋᖅᑰᔨᔭᖏᑦ. ᒪᓕᓕᕐᓚᕗᒃ ᓇᒧᙵᐅᓯᒪᖕᒪᖔᑕ!”

ᑐᒃᑐ ᐅᑲᓕᕐᓗ ᑐᒥᓂᒃ ᒪᓕᓕᖅᐴᒃ, ᑭᓯᐊᓂᓕ 
ᐊᓄᕌᓕᖅᐸᓪᓕᐊᓕᕐᒪᑦ ᑐᒥᑦ ᑕᑯᒃᓴᐅᔪᓐᓃᖅᐳᑦ.

“ᐊᐃᑦᑖ!” ᑐᒃᑐ ᐅᖃᖅᐳᖅ. “ᖃᓄᐃᓐᓂᐊᓕᖅᐱᓄᒡᓕ?”

ᑐᒃᑐ ᐅᑲᓕᕐᓗ ᑕᑯᕘᒃ ᑎᕆᒐᓂᐊᕐᒥᒃ, ᑎᓯᒥᓃᑦᑐᒥᒃ.

“ᐊᐃᖓᐃ!” ᐅᑲᓕᖅ ᓂᐱᖅᑯᖅᑐᓪᓗᓂ ᓂᓪᓕᖅᐳᖅ 
ᑎᕆᒐᓂᐊᕐᒧᑦ. “ᐸᒡᕕᓴᒍᒪᙱᒃᑲᓗᐊᖅᑕᑦᑎᒋᑦ. 
ᐅᑲᓕᐅᔪᖓ, ᐅᓇᓗ ᑐᒃᑐ. ᑐᒃᑐ ᑐᒃᑑᖃᑎᒥᓂᒃ 
ᐊᓯᐅᔨᖕᒪᑦ. ᑐᒃᑐᓂᒃ ᐊᒥᓱᐊᓗᖕᓂᒃ ᑕᒪᐅᓈᖅᑐᓂᒃ 
ᑕᑯᓚᐅᖅᐱᑦ?”

ᑎᕆᒐᓂᐊᖅ ᐊᐃᑦᑕᐅᓚᐅᖅᖢᓂ, ᑕᓯᔾᔫᓚᐅᖅᖢᓂ, 
ᓇᖏᖅᓯᕗᖅ. 

“ᑎᕆᒐᓂᐊᖑᔪᖓ,” ᐅᖃᖅᐳᖅ. “ᒪᒥᐊᓇᖅ. ᑐᒃᑐᓂᒃ 
ᑕᑯᓚᐅᙱᑦᑐᖓ. ᑭᓯᐊᓂ ᕿᓂᖃᑎᒋᓂᐊᖅᐸᔅᓯᒃ!”

“ᓄᖅᑲᑦᑎᐊᕐᓗᑕ ᓂᐱᖃᙱᓚᐅᑲᒃᑕ. ᓈᓚᑦᑎᐊᕈᑦᑕ, 
ᑐᒃᑑᖃᑎᑎᑦ ᑐᓴᕈᓐᓇᑐᐃᓐᓇᕆᐊᖃᖅᑕᕗᑦ.” ᑎᕆᒐᓂᐊᖅ 
ᐅᖃᖅᐳᖅ.

ᑎᕆᒐᓂᐊᖅ ᐃᓕᓐᓂᐊᖅᑎᑦᑎᕗᖅ ᑐᒃᑐᒥᒃ ᐅᑲᓕᕐᒥᒡᓗ 
ᓯᐅᑏᖕᓂ ᐊᑐᕐᓗᒋᒃ ᐅᖓᓯᒃᑐᓂᒃ ᑐᓴᕋᓱᖕᓂᕐᒥᒃ.

“ᑐᓴᖅᑰᖅᐳᖓ!” ᑐᒃᑐ ᐅᖃᖅᐳᖅ. “ᐊᕙᙵᑦ ᐱᖒᑉ 
ᐅᖓᑖᓂᑦ!”

ᐅᑲᓕᖅ ᑎᕆᒐᓂᐊᕐᓗ ᓈᓚᑦᑎᐊᕋᓱᒃᐴᒃ.

“ᐄᓛᒃ, ᑐᒃᑐ!” ᑎᕆᒐᓂᐊᖅ ᐅᖃᖅᐳᖅ. “ᑕᐅᕙᓂ 
ᑐᒃᑐᑕᓕᒃ. ᑕᐅᕗᙵᐅᓕᖅᑕ!”

ᑐᒃᑐ, ᐅᑲᓕᖅ, ᑎᕆᒐᓂᐊᕐᓗ ᐱᓱᓕᖅᐳᑦ ᐱᖑᒧᑦ, ᑐᒃᑐᑦ 
ᓂᐱᖏᓐᓂᒃ ᒪᓕᒃᖢᑎᒃ. 

ᐱᖒᑉ ᖄᖓᓄᐊᕋᒥᒃ, ᑐᒃᑐᑦ ᓂᐱᖏᑦ 
ᐅᖓᓯᒃᓯᕙᓪᓕᐊᓕᖅᖢᑎᒃ. 

“ᑐᓵᔪᓐᓃᖅᐸᒃᑲᓕ!” ᑐᒃᑐ ᐅᖃᖅᐳᖅ, ᐃᓱᒫᓗᓕᖅᖢᓂ. 
“ᐊᓯᐅᔨᕙᕗᑦ? ᖃᓄᐃᓐᓂᐊᓕᖅᐱᑕᓕ?”

ᑐᒃᑐ ᓄᖅᑲᖅᖢᓂ, ᐊᖁᑉᐸᒃᐳᖅ ᐊᐳᒻᒥ, ᕿᐊᓯᓪᓗᓂᓗ. 
“ᐱᖃᓐᓇᕆᔭᒃᑲ ᑕᑯᒃᑲᓐᓂᓚᐅᖅᓯᒪᔾᔮᔪᓐᓃᖅᐸᒃᑲ!”

ᐅᑲᓕᖅ ᑎᕆᒐᓂᐊᕐᓗ ᑐᒃᑐᒥᒃ ᐱᖏᒐᓕᐴᒃ.

14 15



ᑐᒃᑐ, ᐅᑲᓕᖅ, ᑎᕆᒐᓂᐊᕐᓗ ᑕᑯᕗᑦ ᓇᓄᐊᓗᖕᒥᒃ ᐅᖓᓯᒃᑐᒥ, 
ᐃᒻᒥᓄᑦ ᓵᙵᑦᑎᐊᖅᑐᒥᒃ.

“ᐊᐃᖓᐃ!” ᑐᒃᑐ ᓂᐱᖅᑯᖅᑐᓪᓗᓂ ᓂᓪᓕᖅᐳᖅ. 
“ᐃᑲᔪᕈᓐᓇᖅᐱᑎᒍᑦ?”

ᓇᓄᖅ ᐅᐸᒍᑎᕗᖅ. “ᖃᓄᐃᓐᓇᔅᓯ?” ᐊᐱᕆᕗᖅ.

“ᐊᑎᕋ ᑐᒃᑐ. ᐅᑯᐊ ᐱᖃᓐᓇᕆᔮᒃᑲᒃ ᐅᑲᓕᖅ ᑎᕆᒐᓂᐊᕐᓗ. 
ᑐᒃᑑᖃᑎᒃᑲ ᐊᓯᐅᔨᒐᒃᑭᑦ. ᕿᓂᖅᑕᕗᑦ. ᑐᒃᑑᖃᑎᒌᓂᒃ 
ᑕᑯᓯᒪᕕᑦ ᑕᒫᓂ?”

“ᓇᓅᔪᖓ,” ᓇᓄᖅ ᐅᖃᖅᐳᖅ. “ᑐᒃᑐᓂᒃ ᑕᑯᓚᐅᙱᑦᑐᖓ. 
ᑭᓯᐊᓂ ᕿᓂᖃᑎᒋᔪᓐᓇᖅᑕᔅᓯ!”

“ᓯᒡᒍᓐᓄᑦ ᓇᐃᓇᓱᒍᓐᓇᖅᑐᖓ ᐃᓕᓴᕆᔭᓐᓂᒃ. 
ᐃᖅᑲᐅᒪᕕᑦ ᑐᒃᑑᖃᑎᑎᑦ ᖃᓄᖅ ᑎᐱᖃᕐᒪᖔᑕ?” 
ᓇᓄᖅ ᐊᐱᕆᕗᖅ ᑐᒃᑐᒥᒃ.

ᑐᒃᑐ ᐃᖅᑲᖅᓴᑦᑎᐊᖅᐳᖅ. ᐃᖅᑲᐅᒪᔪᖅ ᑐᒃᑑᖃᑎᖏᑦ ᖃᓄᖅ 
ᑎᐱᖃᕐᒪᖔᑕ!  

ᑐᒃᑐ, ᐅᑲᓕᖅ, ᑎᕆᒐᓂᐊᖅ, ᓇᓄᕐᓗ ᓯᓚᒥᒃ ᓄᓇᒥᒡᓗ 
ᓇᕆᐅᖅᓴᖅᐳᑦ.

“ᑐᒃᑑᖃᑎᒃᑲ ᓇᐃᖅᑰᖅᐸᒃᑲ!” ᑐᒃᑐ ᑐᖅᖢᓚᕗᖅ.

ᓇᓄᖅ ᓇᕆᐅᖅᓴᕆᕗᖅ ᑐᒃᑐᑉ ᓇᓂᔭᖓᓂᒃ. “ᐄ, 
ᐄᖑᖅᑰᖅᑐᖅ. ᑐᒃᑐᓱᓐᓂᑦᑐᖅ. ᒪᓕᓕᕐᓚᕗᑦ ᑎᐱᖓ!”

ᑐᒃᑐ, ᐅᑲᓕᖅ, ᑎᕆᒐᓂᐊᖅ, ᓇᓄᕐᓗ ᒪᓕᓕᖅᐳᑦ ᑎᐱᖓᓂᒃ ᐱᖒᑉ 
ᐅᖓᑖᓄᑦ. 

“ᑎᐱᖃᓕᖅᐸᓪᓕᐊᑐᐃᓐᓇᖅᑐᖅ!” ᑐᒃᑐ ᓂᐱᖅᑯᖅᑐᓪᓗᓂ 
ᓂᓪᓕᖅᐳᖅ. ᑎᓴᒪᑦ ᐱᖃᓐᓇᕇᑦ ᓱᒃᑲᓕᕙᓪᓕᐊᓕᖅᐳᑦ.

“ᐊᒻ, ᓇᓗᓕᖅᑐᖓ ᑎᐱᖓ ᑖᓐᓇ ᑐᒃᑐᓱᓐᓂᒃᑲᓗᐊᕐᒪᖔᑦ. 
ᐃᒻᒪᖄᓕ.. .” ᓇᓄᖅ ᐅᖃᖅᐳᖅ.

ᓇᓄᖅ ᐅᖃᕋᓱᒃᑕᒥᓂᒃ ᐅᖄᓂᙱᑎᓪᓗᒍ, ᐱᓱᒃᑐᑦ ᐊᐴᑎᕗᑦ. . .

2120



. . .ᐅᒥᖕᒫᓗᖕᒧᑦ !

“ᐊᐃᖓᐃ! ᖃᓄᐃᒻᒪᑦ ᑲᑎᒪᕕᓯ?” ᐅᒥᖕᒪᒃ ᐊᐱᕆᕗᖅ.

“ᐊᐃᖓᐃ! ᑐᒃᑑᔪᖓ,” ᑐᒃᑐ ᐅᖃᖅᐳᖅ. “ᐅᑯᐊ 
ᐱᖃᓐᓇᖅᑖᓵᒃᑲ, ᐅᑲᓕᖅ, ᑎᕆᒐᓂᐊᖅ, ᓇᓄᕐᓗ. 
ᑐᒃᑑᖃᑎᒃᑲ ᐊᓯᐅᔨᒐᒃᑭᑦ. ᕿᓂᖅᑕᕗᑦ. ᑐᒃᑑᖃᑎᒌᓂᒃ 
ᑕᑯᓯᒪᕕᑦ ᑕᒫᓂ?”

“ᐅᒥᖕᒪᐅᔪᖓ,” ᐅᒥᖕᒪᒃ ᐅᖃᖅᐳᖅ. “ᑐᒃᑐᓂᒃ ᑕᒫᓂ 
ᑕᑯᓚᐅᙱᑦᑐᖓ. ᑭᓯᐊᓂ ᕿᓂᖃᑎᒋᓂᐊᖅᐸᔅᓯ!”

“ᐅᓪᓗᓕᒫᕌᓗᒃ ᕿᓂᖅᑐᒍᑦ! ᓇᓂᔪᓐᓇᔾᔮᖅᑰᕈᓐᓃᖅᑕᕗᑦ 
ᑐᒃᑑᖃᑎᒃᑲ!” ᑐᒃᑐ ᐅᖃᖅᐳᖅ.

ᐅᒥᖕᒪᒃ ᕿᕕᐊᖅᐳᖅ ᑐᒃᑐᒧᑦ, ᐅᑲᓕᕐᒧᑦ, ᑎᕆᒐᓂᐊᕐᒧᑦ, 
ᓇᓄᕐᒧᓪᓗ. ᐅᖃᖅᐳᖅ, “ᐊᒃᓱᕈᕐᓇᖅᑐᖅᓯᐅᓕᕌᖓᒪ 
ᐱᒻᒪᕆᐅᔪᒥᒃ, ᐅᐃᒻᒪᒃᑕᐃᓕᒪᓪᓗᖓ 
ᓴᐱᓕᖅᑕᐃᓕᖃᑦᑕᖅᑐᖓ.”

ᑐᒃᑐ ᓯᑯᙱᖅᖢᓂ ᐊᓂᖅᓵᕐᔪᐊᖅᐳᖅ. ᐅᔾᔨᕈᓱᓕᖅᐳᖅ 
ᐱᖃᓐᓇᕆᔭᖅᑖᓵᕐᒥᓂᒃ ᐱᖃᑎᒋᔭᐅᒐᒥ, ᑕᒪᕐᒥᒡᓗ ᐱᒻᒪᕆᐅᔪᓂᒃ 
ᐃᓕᓐᓂᐊᖅᑎᑦᑎᓯᒪᔪᐃᓐᓇᐅᓪᓗᑎᒃ.

ᑐᒃᑐ ᓂᐅᕐᔪᐊᒃᑲᓐᓂᖅᐳᖅ. “ᒪᓕᒃᓯᙵ!” ᐅᖃᐅᑎᕙᐃᑦ 
ᐱᖃᓐᓇᖏᑦ.

ᑐᒃᑐ, ᐅᑲᓕᖅ, ᑎᕆᒐᓂᐊᖅ, ᓇᓄᖅ, ᐅᒥᖕᒪᒡᓗ 
ᐱᓱᒃᐳᑦ. ᑐᒃᑐ ᑕᑯᕗᖅ ᓄᑖᓂᒃ ᑐᒥᓂᒃ!

“ᑕᑯᓯᐅᒃ ᐅᑯᐊ ᑐᒥᑦ ᐊᐳᒻᒥ! ᑐᒃᑐᑦ ᑐᒥᖏᑦ!” 
ᑐᒃᑐᑉ ᐅᖃᐅᑎᕙᐃᑦ ᐱᖃᓐᓇᖅᑖᓵᖏᑦ.

“ᑐᒃᑐ, ᑐᒥᑦ ᓇᐃᒋᐊᒃᑭᑦ ᑐᒃᑑᖃᑎᑎᐅᖕᒪᖔᑕ,” 
ᓇᓄᖅ ᐅᖃᖅᐳᖅ.

ᑐᒃᑐᑉ ᑐᒥᑦ ᓇᕆᐅᖅᓴᖅᐸᐃᑦ. “ᑎᐱᖓ 
ᐃᓕᓴᕐᓇᖅᑐᖅ! ᑐᒃᑑᖃᑎᒃᑲᐅᖅᑰᖅᑐᑦ!” ᑐᒃᑐ 
ᖁᕕᐊᑦᑕᒃᖢᓂ ᐅᖃᖅᐳᖅ.

“ᓄᖅᑲᖓᑦᑎᐊᓚᐅᑲᒃᑕ ᓈᓚᑦᑎᐊᕋᓱᒡᓗᑕ,” ᑐᒃᑐ ᐃᓯᔾᔪ ᒃᐳᖅ.

ᐅᖓᓯᒃᑐᒥ, ᑐᒃᑐ, ᐅᑲᓕᖅ, ᑎᕆᒐᓂᐊᖅ, ᓇᓄᖅ, ᐅᒥᖕᒪᒡᓗ 
ᑐᓵᓕᖅᐳᑦ ᑐᒃᑐᓂᒃ ᓂᓪᓕᐊᖃᑦᑕᐅᑎᔪᓂᒃ.

“ᑐᓴᖅᐱᓯᐅᒃ?” ᑐᒃᑐ ᐅᐱᖦᖢᓂ ᐅᖃᖅᐳᖅ. “ᑐᒃᑑᖃᑎᒃᑲ 
ᖃᓂᑦᑐᒦᖅᑰᖅᑐᑦ!”

ᑐᒃᑐ, ᐅᑲᓕᖅ, ᑎᕆᒐᓂᐊᖅ, ᓇᓄᖅ, ᐅᒥᖕᒪᒡᓗ 
ᓂᐱᖃᖅᑐᒧᐊᑲᐅᖅᑐᕋᓱᒃᐳᑦ.

ᑕᑯᓕᖅᐳᑦ ᐅᖓᓯᒃᑐᒥ. ᑕᐃᒪᖃᐃ ᑐᒃᑐᑉ ᑐᒃᑑᖃᑎᖏᑦ? 

ᖃᒡᓕᒋᐊᖅᖢᑎᒃ ᑕᑯᒋᐊᑦᑎᐊᒃᑲᓐᓂᖅᐳᑦ. ᐄᓛᒃ!

“ᐅᑲᓕᖅ, ᖁᔭᓐᓇᒦᒃ ᐃᓕᓐᓂᐊᖅᑎᖅᑲᐅᒐᕕᖓ 
ᐃᔩᒃᑲᒃ ᑕᑯᔾᔪᑎᒋᓗᒋᒃ ᑐᒥᓂᒃ ᐊᐳᒻᒥ. 

ᑎᕆᒐᓂᐊᖅ, ᖁᔭᓐᓇᒦᒃ ᐃᓕᓐᓂᐊᖅᑎᖅᑲᐅᒐᕕᖓ 
ᓯᐅᑏᒃᑲᒃ ᓈᓚᒍᑎᒋᓗᒋᒃ ᑐᒃᑑᖃᑎᓐᓂᒃ. 

ᓇᓄᖅ, ᖁᔭᓐᓇᒦᒃ ᐃᓕᓐᓂᐊᖅᑎᖅᑲᐅᒐᕕᖓ 
ᓱᕐᓘᒃᑲᒃ ᓇᐃᔾᔪᑎᒋᓗᒋᒃ ᑐᒃᑑᖃᑎᒪ ᑎᐱᖏᓐᓂᒃ. 

ᐅᒥᖕᒪᒃ, ᖁᔭᓐᓇᒦᒃ ᐃᓕᓐᓂᐊᖅᑎᖅᑲᐅᒐᕕᖓ 
ᓴᐱᓕᕆᐊᖃᙱᓐᓂᕐᒥᒃ.

ᐃᑲᔪᖅᑲᐅᙱᒃᑯᓯᙵ, ᑐᒃᑑᖃᑎᒃᑲ 
ᓇᓂᔪᓐᓇᕋᔭᖅᑲᐅᙱᑕᒃᑲ!”

ᑐᒃᑐ ᕿᕕᐊᒃᑲᓐᓂᓚᐅᑲᒃᐳᖅ ᐱᖃᓐᓇᖅᑖᕆᔭᒥᓂᒃ. 
ᖁᖓᓚᐅᖅᖢᓂᒋᑦ, ᑐᓄᒃᑲᒥ, ᐸᖓᓕᒃᓯᕗᖅ ᑐᒃᑑᖃᑎᒥᓄᑦ.

ᑐᒃᑐ ᖃᐅᔨᒪᕗᖅ ᐊᓐᓇᒃᑎᑕᐅᓂᕐᒥᓂᒃ. ᑐᒃᑑᖃᑎᓂ 
ᓇᓂᓪᓗᓂᒋᑦ, ᑎᓴᒪᓂᒡᓗ ᐱᖃᓐᓇᕆᔭᖃᓕᖅᖢᓂ!

ᐊᐅᓚᑕᒐᑦ ᓴᓇᔭᐅᓚᐅᖅᐳᑦ ᐃᓄᙳᐊᕆᔭᐅᔪᓄᑦ  
ᑕᕝᕙᓂ ᐅᓂᒃᑳᒥ.

ᐅᖃᓕᒫᖃᑎᒋᓕᕈᕕᒋᑦ ᓄᑕᖅᑲᑦ, ᑲᔪᖏᖅᓴᕐᓗᒋᑦ 
ᐱᓪᓚᑦᑖᙳᐊᕋᓱᖁᓗᒋᑦ ᐅᓂᒃᑳᖅ ᒪᓕᒡᓗᒍ ᐊᐅᓚᑕᒐᐃᑦ 
ᐊᑐᕐᓗᒋᑦ. ᓄᑕᖅᑲᑦ ᖃᐅᔨᒪᑦᑎᐊᓕᖅᐸᑕ ᐅᓂᒃᑳᕐᒥᒃ, 
ᐊᐅᓚᑕᒐᓂᒃ ᐊᑐᕐᓗᑎᒃ ᐃᒻᒥᓂᒃ ᐅᓂᒃᑳᕈᓐᓇᕐᓂᐊᖅᐳᑦ. 
ᓄᑕᖅᑲᑦ ᑲᔪᖏᖅᓴᖅᑕᐅᔪᓐᓇᕐᓂᐊᕐᒥᔪᑦ ᐃᒻᒥᓂᒃ 
ᐅᓂᒃᑳᓕᐅᕐᓗᑎᒃ ᐱᓪᓚᑦᑑᙳᐊᕐᓗᑎᒃ ᐃᓄᙳᐊᖏᓐᓂᒃ.  

ᑐᒃᑐ ᐊᓯᐅᔪᖅ! ᑐᒃᑑᖃᑎᓂ ᐊᕗᑎᖅᑲᐅᓪᓗᓂᒋᑦ 
ᓇᓂᔪᓐᓇᐃᓪᓕᔭᖏᑦ. ᖃᓄᐃᓐᓂᐊᓕᖅᐸ?

ᒪᓕᒋᑦ ᑐᒃᑐ ᕿᓂᖅᑎᓪᓗᒍ ᓄᓇᒃᑯᑦ ᖃᐅᔨᔭᖃᖅᐸᓪᓕᐊᓪᓗᓂ 
ᐱᖃᓐᓇᕆᔭᖏᓐᓂᒃ ᐃᓕᓐᓂᐊᕐᕕᒋᓂᐊᖅᑕᖏᑦ. ᐱᖃᓐᓇᕆᔭᖅᑖᕆᔭᖏᑦ 

ᐃᑲᔪᕐᓂᐊᖅᐸᑦ ᑐᒃᑑᖃᑎᒥᓄᑦ ᐅᑎᕋᓱᒃᑎᓪᓗᒍ?

